MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 3


It-Tlieta, 14 ta’ Ġunju, 2022.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.11 p.m. 

L-Onor. Darren Carabott, President tal-Kumitat, ippresieda.


PREŻENTI

L-Onor. David Agius; l-Onor. Clayton Bartolo, Ministru għat-Turiżmu;  l-Onor. Glenn Bedingfiled; l-Onor. Graham Bencini; l-Onor. Andy Ellul, Segretarju Parlamentari għad-Djalogu Soċjali; u l-Onor. Alex Muscat, kienu preżenti.

TALBA

L-Iskrivana qalet it-talba.


MINUTI

Il-Minuti tal-Laqgħa Nru 2, li saret fit-3 ta’ Ġunju 2022, kienu kkonfermati. 


KORRISPONDENZA

B’żieda mal-korrispondenza tal-aħħar laqgħa (Dok. 001) iċ-Chairman għarraf lill-Kumitat ix-xewqa tiegħu li jitfa’ l-kandidatura tiegħu għal post fuq l-Eżekuttiv tal-Commonweatlh Association of Public Accounts Committees.  Dan dejjem fin-nuqqas li jkun hemm biżżejjed applikazzjonijiet biex jimtlew il-vakanzi kollha, peress li Malta diġà kellha rappreżentant fuq l-eżekuttiv fl-erba’ snin li għaddew.

Kemm l-Onor. Andy Ellul, għan-nom tan-naħa tal-Gvern, kif ukoll l-Onor. David Agius, għan-nom tan-naħa tal-Oppożizzjoni, qalu li ma kellhom ebda oġġezzjoni għal dan.

[bookmark: _Hlk104732184]EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION (Dok. 002)

Il-Kumitat irriżuma mit-2 ta’ Ġunju d-diskussjoni dwar dan ir-rapport.

Ħa sehem ukoll fid-diskussjoni s-Sur Charles Deguara, Awditur Ġenerali.

Il-President beda billi għamel riferenza għar-ruling mogħti mill-Ispeaker f’Seduta Nru 15 tat-8 ta’ Ġunju 2022, fuq talba tal-Onor. David Agius. (Dok. 004)

Il-President ippropona li l-lista tax-xhieda ppreżentata mill-Oppożizzjoni tinżamm bħala tali, però tkun meqjusa bħala indikazzjoni tal-persuni li kellhom jittellgħu jixhdu, u f’kull laqgħa tiġi ppreżentata lista ta’ xhieda li kellhom jitilgħu jixhdu fil-laqgħa li jkun imiss dwar dak is-suġġett. Huwa ppropona wkoll li t-talba għall-vot min-naħa tal-Oppożizzjoni dwar il-lista tax-xhieda ppreżentata, u l-emenda għaliha mressqa min-naħa tal-Gvern, li fl-aħħar laqgħa kienu baqgħu pendenti, jiġu rtirati.

L-Onor. Andy Ellul qal li n-naħa tal-Gvern kienet qed taqbel ma’ dawn il-proposti, u qal ukoll li l-kriterji li kienet se tuża n-naħa tal-Gvern meta tiġi biex tagħti l-approvazzjoni tagħha sabiex jitressaq xhud, kienu li tara jekk il-persuna proposta setgħetx tixhed b’mod dirett fuq il-kontenut tar-rapport, jekk tkunx issemmiet fir-rapport, u jekk tkunx ġiet mitkellma mill-Uffiċċju tal-Awditur Ġenerali. Fid-dawl ta’ dan huwa talab sabiex l-Uffiċċju tal-Awditur Ġenerali jgħaddi lill-Kumitat lista tan-nies li ġew mitkellma fl-investigazzjoni ta’ dan ir-rapport.

It-talba għall-vot u l-emenda għaliha, li ġew imressqa fil-laqgħa preċedenti, kienu rtirati.

Il-permess sabiex il-lista tax-xhieda ppreżentata f’Laqgħa Nru 2 tittella’ fuq il-website tal-Parlament ma ngħatax mill-Membri tal-Gvern, għar-raġuni li l-persuni msemmija fuqha setgħu ma jiġux imsejħa sabiex jixhdu u allura l-ismijiet tal-persuni ma kellhomx isiru pubbliċi. 

Iċ-Chairman imbagħad għadda sabiex jippreżenta l-ismijiet tal-persuni, li kienu qegħdin jiġu proposti sabiex jittellgħu jixhdu fil-laqgħa li jmiss dwar is-suġġett, u r-raġunijiet għalfejn kienu qegħdin jiġu msejħa. Dawn kienu l-Kummissarju tal-Pulizija, Angelo Gafà; is-Sinjura Lara Boffa; il-Professur Edward Scicluna; u s-Sur Raymond Fenech.

L-Awditur Ġenerali ġie mitlub sabiex jgħaddi lill-Kumitat lista tan-nies li ġew mitkellma mill-Uffiċċju tiegħu waqt l-investigazzjoni dwar dan ir-rapport.

Fis-2.32 p.m. il-Kumitat ġie sospiż sakemm il-Membri tal-Gvern jiddiskutu bejniethom rigward il-persuni li ġew proposti sabiex jittellgħu jixhdu.

Meta l-Kumitat irriżuma fis-2.44 p.m., l-Onor. Andy Ellul qal li l-Membri tal-Gvern ma kellhomx oġġezzjoni li jitilgħu jixhdu l-Professur Edward Scicluna u s-Sur Raymond Fenech, però in vista ta’ Ordni Permanenti 120E ma kenux qed jaqblu li jittella’ jixhed il-Kummissarju tal-Pulizija. Qal ukoll li għar-rigward tas-Sinjura Lara Boffa huma kienu qed jipproponu li jitilgħu jixhdu l-membri kollha li kienu fuq il-Bord tad-Diretturi ta’ Enemalta li kienu preżenti għal-laqgħa straordinarja tat-12 ta’ Ottubru 2013 fejn kienet ittieħdet id-deċiżjoni dwar l-għoti tat-tender lil ElectroGas, inkluż iċ-Chairman tal-istess bord.

Il-Membri tan-naħa tal-Oppożizzjoni qablu li kellhom jittellgħu jixhdu l-membri kollha tal-Bord ta’ Enemalta li kienu preżenti fil-laqgħa msemmija, però ma qablux li l-Kummissarju tal-Pulizija ma kellux jitla’ jixhed.
 
L-Onor. Andy Ellul insista li skont Ordni Permanenti Nru 120E il-mansjoni tal-Kumitat kienet li jinvestiga kontijiet pubbliċi, u ma kellu ebda remit u awtorità li jagħmel indaġni dwar investigazzjoni tal-Pulizija.  Huwa talab sabiex il-Kumitat jieħu vot dwar dan.

L-Onor. David Agius qal li kien se jitlob ruling mingħand l-Ispeaker sabiex jidderieġi lill-Kumitat dwar jekk kellux jitla’ jixhed quddiemu, jew le, il-Kummissarju tal-Pulizija.


Il-Kumitat qabel li sal-laqgħa li jmiss tilħaq tiġi ċċirkolata l-lista tax-xhieda min-naħa tal-Membri tal-Gvern fir-rigward tar-rapport tal-Uffiċċju Nazzjonali tal-Verifika A review of implementation of Sustainable Development Goal 1 - Malta’s efforts at alleviating poverty, December 2020, sabiex din tkun diskussa fl-istess laqgħa, u ssir ukoll preżentazzjoni dwar ir-rapport mill-Uffiċċju tal-Awditur Ġenerali.  Fl-istess laqgħa kellu wkoll jiġi diskuss dak li jiġi deċiż fir-ruling tal-Ispeaker, jekk dan ikun laħaq ingħata. 

Id-diskussjoni dwar dan ir-rapport kienet interrotta u baqgħet aġġornata.

Fl-3.50 p.m. il-Kumitat aġġorna.





						ANNA BRINCAT
						SKRIVANA TAL-KUMITAT




KONFERMATI

